Татарстан Республикасы Кама Тамагы муниципаль районы 
Рудник гомуми урта белем бирү мәктәбе



(“Мин татарча сөйләшәм!”
 (“Я говорю по-татарски!”) 
республика конкурс – акциясе)

Төзеде:

Рудник урта гомуми белем бирү мәктәбенең татар теле һәм әдәбияты укытучысы Хәсәнова Гөлүсә Илсур кызы 
Кичәнең максаты: сәнгатьле сөйләм күнекмәләрен үстерү, Габдулла Тукай турындагы белемнәрне тирәнәйтү, туган телебезгә, сөекле шагыйребез иҗатына мәхәббәт һәм кызыксыну уяту, җаваплылык хисе тәрбияләү.

Җиһазлау: шагыйрьнең портреты, Г.Тукай турында замандашлары һәм шагыйрьнең сүзләре язылган плакатлар, укучыларның хезмәт җимешләре булган “Укучылар иҗаты”, “Шагыйрьнең якты истәлегенә шигъри чәчәкләр”, “Татарстан Республикасының Г.Тукай исемендәге дәүләт премиясе лауреатлары”, “Безнең йөрәкләрдә син, Тукай” альбомнары, Тукай шигырьләренә, әкиятләренә карата ясалган рәсемнәр, шагыйрьнең иҗатына багышланган китап күргәзмәсе, компьютер.

 Кичә барышында шагыйрьнең тормыш юлына һәм иҗатына караган фоторәсемнәр, “Тукай” телевизион фильмыннан күренешләр, укучыларның кичәгә әзерлекләрен чагылдырган фотолар  экранда бирелеп бара.

Укытучы: Җир йөзендә үзенең яшәешен раслаган, киләчәктән үзенә лаеклы урын даулаган һәр халык рухи кыйбласын билгеләгән асыл улларын, бөек затларын барлый, аларны зурлап, олылап дөньякүләм киңлекләрдә танытырга омтыла. Кылган гамәлләрен, хезмәтләрен тәкъдир итеп, аларга мәһабәт һәйкәлләр куя; зиннәтле музейлар ача; исемнәрен җырларга куша; китап битләрендә терки; истәлек такталарда, урам атамаларында мәңгеләштерә.

Татар халкының да бар ихтирамга һәм игътибарга лаек уллары. Шуларның берсе – халкыбызның сөекле улы, даһи шагыйрь Габдулла Тукай!  Быел аның тууына 125 ел! 

Һәр ел саен халкыбыз бөек Тукайның туган көнен билгеләп үтә. Һәр ел саен сәхнәләрдә, мәйданнарда, мәктәпләрдә, балалар бакчаларында сөекле шагыйребез иҗатына багышлап, әдәби кичәләр уздырыла. Иң зур бәйрәм республикабыз башкаласы Казан шәһәрендә була. Ул күп меңләгән халык катнашында шигырь бәйрәме итеп үткәрелә. Анда аның үлемсез әсәрләре яңгырый, шагыйрьләребез үзләренең яңа әсәрләрен укый. Без дә бүген сөекле шагыйребезне искә алу кичәсенә җыелдык. Сүземне

                “Мәктәбем дә, телем дә ул Тукай,

Тукайдагы кебек тел кайда?!

Мең елдан соң да бер синең, илем, 

Кайтасыңны беләм Тукайга”, дигән шигьри юллар белән тәмамлыйм һәм сүзне кичәдә катнашучы укучыларга бирәм.

               Алып баручы: Шатлыгыннан бүген апрель көлә,

Көлү тавышы – һәрбер инештә.

Карлар түгел, җирнең җаны эри, - 

Апрель аңа шундый килешкән! 

Апрель булып, илгә Тукай килә, - 

Үлгән җаннар, каннар яңара.

Яз аенда кем соң хыялланмый

Тукай кебек яшәп янарга!

Габдулла Тукай сүзләренә язылган “Бәйрәм бүген” җыры башкарыла.

1 нче укучы: 

Тукай үлде, диләр, тыны бетеп,

Һич ышанмыйм мондый сүзләргә;

Тукай яши безнең уебызда,

Тукай яши безнең хисләрдә.

Үлем сүзен җырчы Тукай белән

Куеп буламыни янәшә,

Кара тәнлеме ул, ак тәнлеме – 

Аның җыры белән киңәшә.

“Пар ат”ында “Туган тел”ен сөйләп,

Тукай килә еллар аркылы,

Олы җырлар өчен киртәләр юк,

Кабер ала алмый акынны...

2 нче укучы: 

Тигез генә бармый безнең тормыш,

Эш гел барып тормый уңайга...

Эш-гамәлләр авыр барган чакта,

Күңелемә азык кирәк чакта,

Әйләнәм дә кайтам Тукайга.

Кулга алсам Тукай китапларын,

Күңелләрем китә яктырып,

Сөйләшсәм дә, серләшсәм дә шунда,

Эзлим, табам аның хисләрен,

Китап битләреннән актарып...

Алып баручы: Тукай! Нинди бөек исем! Бу исем безнең йөрәкләрдә. Бу исем йолдыз булып нур чәчеп тора.

3 нче укучы: 

Һәр тарафтан 

Тукай җырын тоям,

Сукмагымда – Тукай эзләрен.

Күңелемдә балкый маяк булып,

Тукай моңы, Тукай сүзләре.

Кем юрады икән, ятим бала

Якты йолдыз булып калкыр дип.

Мәңге, мәңге халык йөрәгендә,

Халык күңелендә балкыр дип...

Алып баручы: Һәр милләтнең, һәр халыкның, тарихи язмышына карап, үзенең моңы, җыры, көе, зары була. Һәрбер  милләт кайгыра, шатлана, моңлана, зарлана... Һәрбер милләтнең моңын, шатлыгын әйтеп бирә торган үзенең шагыйре – халык шагыйре була. Без – татарларның да үзебезнең кайгыбызны, шатлыгыбызны, барлыгыбызны – халкыбызның еллар буена күңелендә янган тойгысын әйтеп биргән шагыйре Габдулла Тукай иде. Тукай халык иде. Тукай теле халык теле иде... Тукай үзенең иҗаты, шигыре белән халкыбызның әйтергә теләгән тойгыларын җиңел, шома, искиткеч матур бер телдә әйтеп бирде. Менә шуңа күрә Тукай, татар әдәбияты тарихында зур урын алып, “халык шагыйре” дигән исем алды.  

4 нче укучы: 

Күпме михнәт күргән безнең халык,

Күпме күз яшьләре түгелгән;

Милли хисләр берлә ялкынланып,

Сызылып-сызылып чыга күңелдән.

5 нче укучы: 

Тукай, синең моңлы исем белән

Бөтен үткәнебез бәйләнгән.

Синең сагыш тулы шигырьләрең

Халык җырларына әйләнгән...

Габдулла Тукай сүзләренә язылган “Туган авыл” җыры башкарыла.

Алып баручы: Тукай татарның җаны иде. Ул татарга хәят кертә вә аны теләсә ничек хәрәкәтләндерә аладыр иде. Ул татарны эче катканчы көлдерә ала, ул татарның йөрәген өздереп-өздереп елата ала, ул татарның кәефен хушландырып шатландыра яки аны кайгырта аладыр иде...

Менә шуның өчен дә татар җаны үзенең Тукаен юксына, аны бер көн булсын күңеленнән чыгарып, онытып тормыйдыр. 

6 нчы укучы: 

Казан арты. Кырлай.

Кырлай урманнары.

Бу җирләрдә Тукай йөргәндер,

Урманнарны шуңа сөйгәндер.

Шүрәлене җиңгән Батырның

Киләчәген алдан күргәндер.

Ак каеннар, зифа наратлар...

Шагыйрь иткән аны бу яклар.

Кырлайда ул бәлки тугандыр

Су анасы, алтын тараклар...

 7 нче укучы:

Әкият сөйлибез сезгә Тукай белән бергәләп,

Гаскәр кеби чыршы-нарат арасында йөргәләп.

Беләсезме?

“Бик куе булганга, монда җен-пәриләр бар диләр;

Төрле албасты, убырлар, шүрәлеләр бар диләр”.

Күрәсезме?

“Яп-ялангач, нәп-нәзек, ләкин кеше төсле үзе;

Урта бармак буйлыгы бар маңлаенда мөгезе”.

Ишетәсезме?

“Әйтәләр: ”Кычкырма син, тиз яхшылык берлән тыел!

И җүләр! Кысканга былтыр, кычкыралармы быел!”

“Шүрәле” поэмасы сәхнәләштерелә.

8 нче укучы: 

Тукай абзый әкиятләре...

Үзе бер серле сандык.

Шул сандыкны ачып карау – 

Безнең өчен зур шатлык.

Балачактан шул сандыкның 

Төбенә төшә барам,

Тукай абзый әкиятләрен

Су кебек эчә барам.

Җайлап кына, көйләп кенә

Күңелгә сала барам.

Туган телеңне онытма, 

Ди миңа ата-анам.

Тукай телендә сөйләшәм, 

Мин бәхетле, дип саныйм.

Ачык күз белән дөньяга

Сабыйлар кебек карыйм.

Бөек Тукайның “Сабыйга”

Китабы куенымда.

Чәчләремә чал керсә дә,

Һәр язганы уемда.

Ябылмасын серле сандык,

Әкиятләр сандыгы.

Тукаебыз иҗатында 

Телебезнең асылы.

Алып баручы: Тукай – үзенең замандашлары, яшьтәшләре өчен генә түгел, үзеннән бик күпкә яшь кешеләргә дә, киләчәктә туачак балаларга да замандаш булган шагыйрь. Тукай һәр буынга яшьтәш. Тукай һәр буын белән яңара. Чөнки Тукай – гасырлар шагыйре.

9 нчы укучы: 

Чишмә кебек акты тирән моңнар,

Зур йөрәктән ташып, ургылып.

Ялкынлы дәрт, хәсрәт, якты уйлар

Мәңгелеккә калды җыр булып.

Караңгыда якты киләчәккә

Өмет нуры булып балкыдың.

Шуңа күрә үлмәс улы булдың

Ирек сөйгән татар халкының.

Бөек хезмәт өчен – бөек хөрмәт.

Яхшы бездә халык хәтере.

Онытмабыз. Безнең күңелләрдә

Бөек шагыйрь – Тукай, син – тере.

Алып баручы: Тукай бүген дә әдәбият күгендә якты йолдыз булып яна. Без бүген дә аның моңлы сазы алдында баш иябез, шигъриятенә тагын бер кат сокланабыз, аннан зәвыклы ләззәт алабыз.

10 нчы укучы:

 Күпме шигырьләргә сокландым мин, 

Күңелемә күчте ялкыны.

Ә шулай да синең, Тукай абый, 

Шигырьләрең иң-иң якыны.

Синең шигырьләрең – тел ачкычы,

Һәрбер сүзең – безгә васыять.

Мин горурмын, Тукай, телем ачтым

“Туган тел”не, “Пра ат”ны сөйләп.

“Пар ат” көе яңгырый. Бер укучы шигырьне яттан сөйли.

Алып баручы: Габдулла Тукай бик аз яшәде, әмма бик кыска гомере эчендә дә ул үзен бөек язучы итеп, үзеннән соң килгән шагыйрьләрнең остазы итеп танытырга өлгерде.
11 нче укучы:

 Син илемнең булдың сөйгән улы,

Горурлыгы татар халкының.

Киләчәккә узып барасың син,

Яклаучысы булып хаклыкның.

Татар телен, туган телемне мин

Яратырга синнән өйрәндем.

“Туган тел”не сабый чагымнан ук

Матур көйгә салып көйләдем.

Су анасы, шүрәлеләр белән

Әкият дөньясында югалдым.

Укый-укый синең шигырьләрне,

Олы тормышка мин юл алдым.

Кырлаеңда булдым, тормыш юлың

Тагын бер кат узды уемнан.

Кыска гомерең.

Ләкин һәрбер көне

Энҗе-мәрҗәннәрдән уелган.

12 нче укучы:  

Гадәт булып калган: бездә бала,

Ишеген ачу белән гомернең,

Тукай аша туган телен таба,

Гүзәллеген күрә бу җирнең.

Дәү әниләр безгә көйли-көйли

“Су анасы”н кат-кат сөйләде.

Балачакта төшкә иңә иде

Кулын Былтыр кыскан Шүрәле...

Алып баручы: Тукай – исәпсез вә хисапсыз кыллардан торган сихри вә шигъри саз. Аның һәрбер кылы тартылган, көйләнгән... Габдулла Тукай – шигырь өчен туып, шигырьдә яшәп, шигырьдә үлгән җан. Тукай һәм шигырь –  аерылгысыз бер бөтенлек, бер дөнья ул.

13 нче укучы: 

Бик еракта балкып аткан 

Бер гүзәл апрель таңы,

Бирде сине бу җиһанга

Әй, шагыйрьләр солтаны.

Саклый мәңге истәлегең

Син яшәп киткән урын, 

Нур булып калды йөрәктә

Һәр синең язган җырың...

 14 нче укучы:

...Ял иткәндә,

Ятып укыйм кичтән сине,

Тору белән, алып укыйм иртән сине.

Ак кәгазьдәй намусыма судья итеп,

Гомер буе йөрәгемдә йөртәм сине.

Тукай – остаз, Тукай – шагыйрь, Тукай – ага, 

Кызыл гөлләр башын игән сиңа таба;

Идел суы, синең яннан узган чакта,

Дулкыннарын әкрен генә ярга кага.

“Әллүки” көе яңгырый, бер укучы шагыйрьнең  “Милли моңнар” шигырен яттан сөйли. 

15 нче укучы: 

Мондый җырны еллар, заманалар

Тыңласыннар

Һәм баш исеннәр!

Мәңгелеккә туган җырлар бар бит,

Мәңгелеккә туган исемнәр...

Заманында, дөньяларын онытып,

“Әллүки”не Тукай тыңлаган.

Әллә Тукай сөеп тыңлаганга,

“Әллүки”ләр һаман тынмаган. 

Алып баручы: Тукай – татар халкының бөек улы ул. Бу якты дөньяга яз килгән, яз киткән. 27 ел эчендә шултиклем ерак киткән, без аны һаман куып җитә алмыйбыз, ул һаман алда, һаман безне өйрәтә, безне укыта...

“Сабыйга”, “Эшкә өндәү” шигырьләре яттан сөйләнә, “Кызыклы шәкерт” шигыре сәхнәләштерелә.

Алып баручы: Тукай ул – бөеклек. Бөекләр алдында кешеләр һәрчак баш ияләр. Тукайның бөеклеге, әлбәттә, аның әсәрләрендә. Ләкин шагыйрьнең үз тормышы да бөеклек бит. Ачлык, фәкыйрьлек, рәхимсез чир. Ике башлы сәмруг кош рәвешендәге җәллад балтасы гомер буена Тукайның баш очында асылынып торган. Менә шушы авыр шартларда иҗат иткән шагыйрь миллионнарны җәлеп итәрлек әсәрләр тудырып калдырган.

16 нчы укучы:

 Ятимлек сине кемнәргә

“Әнием” дидермәгән.

Кемнәрнең утлы сүзләре

Җаныңны көйдермәгән дә

Шатлыгың сүндермәгән.

Еласаң да, елагансың

Кешедән качып кына.

Яраларыңа сипкәнсең

Май түгел, балчык кына шул,

Ят күздән качып кына...

17 нче укучы: 

Томышыңда бәйрәмнәр аз булган – 

Тартыш белән тулган көннәрең.

Шуңа, ахры, искә алынмыйча

Үткән синең туган көннәрең...

Бәйрәмнәрең алда икән әле.

Кара, шагыйрь, бүген текәлеп – 

Халкың килде сиңа, мәхәббәтен

Ал чәчәкләр белән күтәреп...

“Тукай” җыры башкарыла (Илсур Хөснетдинов көе һәм сүзләре).

Алып баручы: Тукай иҗаты татар дөньясы эчендә генә калмады, үзе исән вакытта ук аны бик күп төрки халыклар яратып укыдылар, аның исеме бөтен дөньяга танылды.
Тукайның татар мәдәнияте тарихындагы урыны рус мәдәниятендә Пушкин биләгән дәрәҗәгә тиң. Тукай иҗатын мәктәпләрдә, югары уку йортларында өйрәнәләр; аның турында повестьлар, поэмалар, пьесалар язалар; иҗатын өйрәнүгә күпләгән диссертацияләр, мәкалә һәм монографияләр багышлана; урамнарга, уку йортларына, театрларга аның исеме кушыла. Татар халкының бөтен мәдәни торышы Тукай исеме һәм иҗаты белән сугарылган.

 18 нче укучы: 

Мәңге яшәр Тукай халык белән,

Бергә җырлап, эшләп, кайнашып,

Татарстанның бөек гаиләсендә

Гадәт, әхлак, бәхет алмашып!

Син аз гына яшәп, ил күгеннән

Якты йолдыз булып атылдың.

Ак эз сызып үтте ил күңелеңдә

Синең шигырең, моңың, акылың...

19 нчы укучы: 

Таш ватмасаң, сабан сөрмәсәң дә,

Син бит ташчы, син бит сабанчы.

Мылтык тотып, сугышмасаң да син – 

Батыр солдат, батыр сугышчы.

Яшендәй яшнәп син

Яндың, сүнмәдең,

Хаклыкны мактадың,

Ялганны әрләдең.

Илдә күпме халык – 

Бар да таный сине,

Алар үз уллары итеп саный сине...

20 нче укучы: 

Халык гомере – мәңгелек, диләр,

Ә син, Тукай, халык куенында.

Илең белән мәңге бергә син,

Мәңгелекнең олы юлында.

 21 нче укучы: 

Салкын кышлар үтеп,

 Яз килгәндә,

Җылы яктан кошлар кайтканда,

Туган көнең синең, бөек Тукай,

Тугры халкың итә тантана.

Туган җирең, халкың турындагы

Шигырьләрең мәңге яшь синең.

Син үзең дә безнең күңелләрдә

Япь-яшь Тукай булып яшисең.

Юк үлмәдең, Тукай, син мәңге яшь,

Син мәңгегә безнең арада.

Мәңге көләч, шат шигырьләреңнән

Туган халкым кодрәт, көч ала.

               22 нче укучы: 

Синең сының хәзер гөлбакчада

Бронзадан коеп куелган;

Мин бер вәкил булып килдем менә

Син күрмәгән яңа буыннан.

Син яшьтәш тә, замандаш та булып,

Дөнья буйлап җырлап йөрисең, 

Дөрес әйткәнсең шул,

Әйе, Тукай,

Коеп куйган гына түгелсең.

23 нче укучы: 

Тукай тора бакча уртасында,

Күкрәгенә куйган уң кулын:

Теләр идем, дуслар, ди кебек ул,

Берәрегезнең шигырь укуын.

Батырларның – батыры ул Тукай!

Җыелышып бергә һәммәбез,

Көчебезне аның янында бер

Сынап карыйбызмы әллә без?

Бирешүен бирешмәс ул, беләм,

Егып салыр безне салуын,

Салсын гына, ни хурлыгы аның – 

Шулай егыла-егыла батырларның

Өйрәнәләр көрәш алымын!..

24 нче укучы: 

Ак кирәк, дип, пакъ кирәк  дип,

Җырлады, язды Тукай.

Дәрт уятырга кешедә

Уянды, янды Тукай.

Халкына бәхет эзләде

Авыр заманда Тукай,

Өмет бәйләде туачак

Яңа таңнарга Тукай... 

“Тукай көне” җыры башкарыла (Г.Рәхим шигыре, Р.Гобәйдуллин көе).

 Урманнарда язгы яфрак яра,

Яшелләнә илем, яшәрә.

Язлар саен бөек Тукай көне

Дәртләндерә безне яшәргә,

Дәртләндерә мәңге яшәргә.

Татарстан, сиңа язлар саен

Төрле җирдән дуслар җыела.

Шундый чакта туган Кырлаена

Тукай кайткан сыман тоела,

Үзе кайткан сыман тоела.

Арысландай ирләр бирдең илгә,

Рәхмәт сиңа, әй, туган халкым.

Ил күгендә мәңге балкып янар

Йөрәгеңнән чыккан ул ялкын,

Тукай дигән якты ул ялкын.

 Алып баручы: ...Тукай – бөек шагыйрь, ләкин шул ук вакытта Тукай табигать тарафыннан язылган үзе бер бөек шигырь, буыннан буынга җырлана торган шигырь, буыннан буынга серләре ачыла барган шигырь, шат шигырь, кайгы-хәсрәтле шигырь, тугрылыклы, зур вөҗданлы шигырь, дошманнарына аяусыз, көрәшче шигырь...

Алып баручы: Хөрмәтле, кунаклар, укытучылар, укучылар. Кичәбезне Татарстан Республикасы президенты Минтимер Шәрипович Шәймиевнең Габдулла Тукайга биргән бәяләмәсе белән тәмамлыйбыз. Ул болай дип яза: “Без егерменче гасырда Тукай белән яшәдек, егерме беренче гасырга да аның белән атлап кердек. Тукай мирасы яшәгәндә, милләтебез дә яшәр, татар халкы милләт булып яшәгәндә, Тукай да яшәр. Тукайның кыска гына иҗат гомерендә язган шигырьләре бүген дә актуаль һәм бүгенге көнгә аваздаш. Бөтен рухы һәм аһәңе белән халыкчан Тукай шигърияте үз заманында ук милли чикләрне үтеп чыкты, безнең татар халкы бүген дә Тукае белән билгеле милләт”. 

 Салмак кына “Туган тел” көе яңгырый. 

 25 нче укучы: 

Тукайларның, Такташларның теле – 

Минем телем, минем туган тел.

Горурланам анам теле белән,

Син дә дустым аның кадерен бел.

Үз телендә генә сайрый кошлар,

Сандугачтан үрнәк алыгыз.

Сүзләремә колак салып, дуслар,

Туган телгә тугры калыгыз!

Укучы сүзе тәмамлангач, “Туган тел” җыры җырлана.

“Һәркемгә кардәш Тукай” темасына

уздырылган әдәби-музыкаль кичәдән фоторепортаж.

